
Б.Х.КАРМИШЕВА АСАРЛАРИДА “ИЛК ҚАБИЛАЛАР”ГА ОИД ЭТНОНИМЛАР 

МАСАЛАСИ 
 
Аннотация. Маълумки, совет даври ўзбек халқининг шаклланишида иштирок этган турли уруғ ва 

қабилаларнинг ҳудудий жойлашуви, лингвистикаси, антропологияси, этнографияси, манбашунослигини 
чуқур ўрганиш даври бўлди. Ушбу тадқиқотлар ичида Б.Х. Кармишеванинг изланишлари алоҳида ўрин 
эгаллайди. Этнограф олима Ўрта Осиё этнографияси бўйича тадқиқот олиб борар экан, кўплаб этноним, 
яъни уруғ номи билан боғлиқ жой номларига, ҳамда антропоним, яъни киши исмлари билан боғлиқ 
номларни учратади. Ҳар бир номни чуқур ўрганиб, турли манбалар асосида таҳлилга тортади. Ушбу 
мақолада Б.Х.Кармишеванинг этнонимлар масаласида олиб борган тадқиқотлари натижалари, уларинг 
ўзига хос томонлари, бошқа тадқиқотлар билан фарқли ва ўхшаш томонлари очиб беришга ҳаракат 
қилинган. Айниқса, этнограф томонидан “ўзбек” этнонимига берилган таъриф, унинг асослари таҳлил 
қилинган бўлиб, унинг натижалари бугунги кунда Ўзбекистон этнографиясидаги долзарб масалалардан 
бири, яъни “ўзбек” номини келиб чиқиши муаммосини ечимини топишга ёрдам беради. Бундан ташқари, 
мақолада Б.Х. Кармишеванинг чиғатой, хожа ва қаршилик, турк, калтатой, мусабозор, барлос, 
махатзамани-калтатой, мурза-калтатой, махаттари-калтатой, тиялик-калтатой, хайван-калтатой, варам-
калтатой, ромити, регори, варзоби, халач, тагчи, миришкор, мўғул ва бошқа этноним, этнотопоним ва 
антропонимлар бўйича билдирган фикрлари қиёсий таҳлил қилиниб, бошқа тадқиқотлар билан ўҳшаш 
ва фарқли жиҳатлари ёритилган. Мақолада этнограф олиманинг қарлуқлар ва бошқа туркий уруғларнинг 
шаклланиши, географик жойлашуви, моддий маданияти, урф-одатлари тўғрисидаги фикрлари, ушбу 
этнонимлар ҳақидаги тадқиқотлари тадрижий равишда ортиб, ривожланиб борганлиги адабиётлар 
таҳлили асосида очиб берилган.  

Калит сўзлар: этноним, антропоним, ўзбек, этнография, топонимика, Б.Х. Кармишева, кичик уруғ 
ва қабила номлари. 

 
 

Tagbayev Amirbek Ashirbaevich  
Department of History and Ethnology of Central Asia,  

Tashkent State University of Oriental Studies 
 

IN THE WORKS OF B.H.KARMYSHEVA, THE PROBLEM OF ETHNONYMS ASSOCIATED 
WITH THE "FIRST TRIBES" 

 
Abstract. It is known that the Soviet period was a period of in-depth study of the territorial position, 

linguistics, anthropology, ethnography, source study of various clans and tribes that participated in the formation 
of the Uzbek people. Among these studies, the work of B.Kh.Karmysheva occupies a special place.. Exploring the 
ethnography of Central Asia, the ethnographer comes across many ethnonyms, i.e. toponyms associated with 
generic names, and anthroponyms, i.e. names associated with personal names. Each name is studied in detail and 
analyzed based on various sources. This article attempts to reveal the results of B.Kh.Karmysheva's research on 
the issue of ethnonyms, their specific aspects, differences and similarities with other studies. In particular, the 
definition given by the ethnographer to the ethnonym "Uzbek", its foundations, is analyzed, and its results help to 
find a solution to one of the topical issues in the ethnography of Uzbekistan today, namely the problem of the origin 

of the name "Uzbek". In addition, the article by B.Kh. Karmysheva comparatively analyzes the opinions expressed 
about Mongolian and other ethnonyms, ethnotoponyms and anthroponyms, such as: Chagatai, Khoja, Karshilik, 
Turk, Kaltatoy, Musabozor, Barlas, Mahatzamani-Kaltatoy, Murza-Kaltatoy , mahattari-kaltatoy, tilian-kaltatoy, 
hayvan-kaltatoy, varam-kaltatoy, romiti, regori, varzobi, halach, tagchi, mirishkor, as well as similarities and 
differences with other studies. The article reveals that the ethnographer's views on the formation, geographical 
location, material culture, customs of the Karluks and other Turkic families, research on these ethnonyms 
gradually increased and developed based on the analysis of literature. 

Key words: ethnonym, anthroponym, Uzbek, ethnography, toponymy, B.Kh.Karmysheva, small family and 
tribal names. 

 
 

Тағбаев Амирбек Аширбаевич  
Кафедра истории и этнологии Центральной Азии, 

Ташкентский государственный университет востоковедения 
 

В ПРОИЗВЕДЕНИЯХ Б.Х.КАРМЫШЕВОЙ, ПРОБЛЕМА ЭТНОНИМОВ, СВЯЗАННЫХ С 
"ПЕРВЫМИ ПЛЕМЕНАМИ" 

 
Аннотация. Известно, что советский период был периодом углубленного изучения 

территориального положения, языкознания, антропологии, этнографии, источниковедения различных 
родов и племен, участвовавших в формировании узбекского народа. Среди этих исследований работа 
Б.Х.Кармышевой занимает особое место. Исследуя этнографию Средней Азии, этнограф сталкивается со 
многими этнонимами, т.е. топонимами, связанными с родовыми названиями, и антропонимами, т.е. 
именами, связанными с личными именами. Каждое имя детально изучается и анализируется на основе 
различных источников. В данной статье предпринята попытка раскрыть результаты исследований 
Б.Х.Кармышевой по вопросу этнонимов, их специфических аспектов, различий и сходств с другими 
исследованиями. В частности, проанализировано определение, данное этнографом этнониму «узбек», его 
основы, а его результаты помогают найти решение одного из актуальных вопросов в этнографии 
Узбекистана сегодня, а именно проблемы происхождения имени «узбек». Кроме того, в статье 
Б.Х.Кармышевой сравнительно анализируются мнения, высказанные по поводу монгольских и других 
этнонимов, этнотопонимов и антропонимов, таких как: чагатай, ходжа, каршилик, тюрк, калтатой, 
мусабозор, барлас, махатзамани-калтатой, мурза-калтатой, махаттари-калтатой, тилиан-калтатой, 
хайван-калтатой, варам-калтатой, ромити, регори, варзоби, халач, тагчи, миришкор, а также, выделяются 
сходства и различия с другими исследованиями. В статье выявляется, что взгляды этнографа на 
формирование, географическое положение, материальную культуру, обычаи карлуков и других тюркских 
родов, исследования этих этнонимов постепенно увеличивались и развивались на основе анализа 
литературы. 

Ключевые слова: этноним, антропоним, узбек, этнография, топонимия, Б.Х.Кармышева, малые 
родовые и племенные имена. 

XX асрда Ўзбекистон ССР ҳудудида янги ўқув даргоҳларини очилиши, тарих, 

география, этнография, археология каби фанларга эътиборни кучайиши, Фанлар 

Академияси филиалини ташкил этилиши, Иккинчи Жаҳон уруши шарофати билан 

кўплаб шарқшунос олимларнинг Ўзбекистон ҳудудига эвакуация қилиниши, уларнинг 

маҳаллий илм масканларида фаолияти, кўплаб экспедициялар ташкил этилиши 

натижасида Ўзбекистонда ижтимоий фанлар ривожланди. 

XX асрнинг иккинчи ярмида ўзбек халқининг шаклланишида иштирок этган 

турли уруғ ва қабилаларнинг ҳудудий жойлашуви, лингвистикаси, антропологияси, 

этнографияси, манбашунослигини чуқур ўрганиш даври бўлди. Минтиқа халқари, 

хусусан, ўзбек халқининг ўрганилишига ўз тадқиотлари билан ҳисса қўшган 

муаллифлар қаторига: Ш.Инагамов, С.П.Толстов, Т.Файзиев, Б.Аҳмедов, К.Шониёзов, 

Х.Дониёров, М.Эрматов, Х.Зияев Т.Жданко, Б.Х.Кармышева, С.Губаева ва бошқаларни[1] 

киритиш мумкин.  

Ушбу даврда кичик бир уруғ ёки қабила таҳлилига бағишланган тадқиқотлар 

сони кўпайиб борди. Масалан, 92 ўзбек уруғлари таркибидаги арғин, барлос, керайит, 

манғит, қавчин, қангли, қипчоқ, қурама, қўнғирот каби этнонимларни ўрганиш бўйича 

бир қанча муҳим тадқиқотлар[2] амалга оширилди.  

XX асрнинг 70-80 йилларида этноним ва бошқа жой номларини чуқур ўрганишни 

ташкил қилишнинг назарий асосларини ривожлантиришга қаратилган бир нечта 

коллектив монографиялар ҳам чоп этилди. Улар орасида “Этнонимы”, “Ононмастика 

Средней Азии”, “Этнография имён”, “Этническая ономастика” кабилар[3] эътиборли 

бўлиб, улар Ўрта Осиё минтақаларида этнотопонимларни тадқиқ этишнинг назарий-

услубий асоси бўлиб хизмат қилди. Ҳудудга оид этнотопонимларни ўрганишга доир 

Б.Х.Кармишева асарлари[4]  муҳим хулосалар чиқаришга ёрдам берди. 

Б.Х. Кармишева Ўрта Осиё этнографияси бўйича тадқиқот олиб борар экан, кўплаб 

этноним, яъни уруғ номи билан боғлиқ жой номларига, ҳамда антропоним, яъни киши 

исмлари билан боғлиқ номларни учратади. Ҳар бир номни чуқур ўрганиб, турли 

манбалар асосида таҳлилга тортади. 

XIX-XX аср бошлари Шарқий Бухоро ҳудудларини ўрганга олима ҳудуд аҳолисини 

3 қисмга ажратади: уруғ-қабилавий номга эга бўлмаган ўтроқ аҳоли (чиғатой, хожа, 

қаршиликлар ва б.); қадимлдан ҳудудга келиб ўрнашган ва ўзининг этнонимини сақлаб 

қолган уруғ ва қабилалар (турк, қарлуқ, халач, мўғул, меришкорлар ва б.); Дашти Қипчоқ 

ҳудудидан кўчиб келган ўзбек қабилалари (қўнғирот, юз, лақай, семиз, кесамир, қатағон, 

дўрмон ва б.)[5, 67] 

Олиманинг фикрига кўра XIX аср охири - XX аср бошларида “ўзбек” этноними 

фақатгина Дашти Қипчоқдан кўчиб келган аҳолига нисбатан ишлатилгани, қолган 

қабилалар учун энг кўп учрайдиган ном бу – турк бўлганлигини таъкидлайди.[5, 68] 

Амма бу ерда “ўзбек” этноним билан боғлиқ бир жиҳатни ҳисобга олиш лозим. Яъни, 

“ўзбек” номи тор маънода Дашти Қипчоқдан кўчиб келган ўзбек қабилалари 

авлодларини англатса, кенг маънода асосан Ўзбекистон ҳудудида истиқомат қилган, 

умумий моддий ва маънавий маданиятга, тил ўҳшашлигига эга аҳолига нисбатан 

ишлатилган. Бу масалада қатор олимларнинг ишларида чалкашликлар учрайди.[6] 

Аммо Б.Х. Кармишева ушбу жиҳатни тўғри талқин қилиб, сарт ёки ўзбек номларидаги 

муаммоли тушунчаларни таҳлил қилиб кетади.  

Олима ўзбекларни 3 қисмга ажратган бўлишига қарамай, уларнинг тили, урф-

одатлари ва қарашларини шу қадар кўп ўҳшашликлар мавжудлигидан, уларни Россия 

империяси давридаёқ ягона ўзбек халқини ташкил этгани, фақатгина ҳар бир уруғ ёки 

қабиланинг ўзи хос локал ҳусусиятлари мавжуд эканлигини таъкидлайди.[5, 68] 

Бухоро воҳаси этник таркибига тўхталар экан, олима аввало “чиғатой” этноними, 

уларнинг сони ва яшаш географиясига таъриф беради. Чиғатой номини антропонимлар 

қаторига қўшилса  ўринли бўлади. Чунки уруғ номи Чингизхоннинг иккинчи ўғли, 

Моварауннаҳрда XIII асрда ҳукмронлик қилган Чиғатой исмидан келиб чиққан бўлиши 

эҳтимоли юқори. Аввлига ушбу ном асосан Чиғатойнинг аскарлари сифатида хизмат 

қилган мўғул қабилаларига нисбатан[7], кейинчалик XV асрдан бошлаб Моварауннаҳр 

ва Шарқий Туркистон аҳолисининг катта қисмига нисбатан ишлатила бошланган[8]. 

Ушбу ҳудудга XIV аср охирида ташриф буюрган Руи Гонсалез де Клавихо ҳам ўз 

кундаликларида маҳаллий аҳолини “Чакатай” тарзида номлайди[9]. XVI асрда ҳудудга 

кўчманчи ўзбек қабилаларининг кириб келиши натижасида ҳудуд аҳолиси баъзи 

манбаларда уларда фарқланиш учун “чиғатой эли” сифатида аталиб келинган[10]. 

Ушбу антропоним кейинчалик топоним ва урбонимга айланиб, Ўзбекистоннинг 

кўплаб ҳудудларида шу номдаги шаҳар кўчалари, қишлоқлар учрайди[11]. Уни чағатай 

ёки чақатай шаклида талаффуз қилиниши ҳам мумкин. Ушбу уруғ номи билан боғлиқ 

аҳоли масканлари Шерабод, Лайлаган, Қорабоғ, Чиғатой ёки Азон-Чиғатой, 

Қишлоқбозор, Арслонбой, Сеплан, Наубаг, Кекирдак, Чуянчи, Мангузар, Саллиобод, 

Газарак ва бошқа ҳудудларда учрайди[5, 69]. 

Б.Х. Кармишева томонидан санаб ўтилган хожа ва қаршилик номлари аслида 

этноним ёки антропоним эканлиги баҳсли масаладир. Чунки хожа бу  диний 

идентиклик бўлса, қаршилик эса ҳудудий идентикликдир. Олиманинг ўзи уларни асосий 

қисми Қарши ва Қарши воҳасининг ҳудудларидан бўлган ўзбеклар эканлигини 

таъкидлайди[5, 71-72]. Ўз фикрини давом эттириб, қаршиликлар маҳаллий аҳоли билан 

яқин алоқада яшаб, уларнинг ичида ассимиляция бўлиб кетганлигини ёзади. Бу 

ҳолатдан маълум бўладики, ҳар бир ҳудудда домий савдо ёки бошқа масалада кўчиб 

юрувчи аҳоли вакиллари бўлиб, уларни келиб чиқишини аниқлаш маълум 

қийинчикларга олиб келади. Б.Х. Кармишева ҳам бу аҳоли вакилларининг этник 

идентиклини аниқламаган. Фақатгина статистика маълумотлари ва сўровнома 

натижалари асосида уларни алоҳида гуруҳга ажратган. 

Олима томонидан таъриф берилган ва тадқиқ этилган яна бир этноним – турк 

бўлиб, уларни тўрт қабилани бирлаштирган ном сифатида кўрсатган. Уларнинг 

биринчисини асли турк номидаги қабилалар, иккинчиси – калтатойлар, учинчиси – 

мусабозорлар ва тўртинчиси – барлослар[5, 72]. Унинг фикрига кўра қарлуқларнинг бир 

қисми ҳам ўзини турк, деб атаган. Ушбу ўринда ҳудди “ўзбек” этноними каби “турк” 

этнонимини ҳам тор ва кенг маънода тушуниш лозим. Тор маънода Ўзбекистон ва 

Тожикистон ҳудудида (Кофирнигон, Яхсу бўйлари, Қизилсу бўйлари, Сурхоннинг юқори 

ва ўрта оқимлари, Қоратоғдарё бўйлари, Хонақодарё бўйлари) истиқомат қилган кам 

сонли аҳоли тушинилса, кенг маънода туркий тилда сўзлашувчи ва маданий яқинликка 

эга бўлган кўплаб қабилаларни ўз ичига олувчи сиёсий номни тушуниш лозимдир.     

Б.Х. Кармишеванинг ўзи ҳам ўзини турк – деб ҳисоблайдиган аҳоли вакиллари 

маҳаллий аҳоли вакиллари билан аралашиб ўзлиги деярли унутгани, баъзи ёши улуғ 

респондентлар ўзларини турк уруғидан бўлган тожиклар деб аташини белгилаб 

ўтади[5, 76]. Бундан тушиниш мумкинки, турк этноними Балжувон ҳудуди аҳолисига 

ворисийлик тамойили асосида ўтган, аммо ХХ аср бошларида истиқомат қилган 

маҳаллий аҳоли ўзини бундай этноним вакили сифатида ҳисобламаган. 

Ўзини турклар номи остида бирлашган яна бир этноним калтатой бўлиб, улар 

Сурхандарё вилоятининг Сариосиё туманида тўққизта шаҳобчалари истиқомат қилиши 

таъкидланган. Улардан фақатгина олти шаҳобчасининг номи сақланган: махатзамани-

калтатой, мурза-калтатой, махаттари-калтатой, тиялик-калтатой, хайван-

калтатой, варам-калтатой.  Б.Х. Кармишева улардан учтасини маъносини таҳлил 

қилиб, тиялик – туя боқувчи, хайван – ҳайвон боқувчи, варам – шиш сифатида талқин 

қилади. Бундан маълум бўладики, бу гуруҳ аҳоли вакиллари ўзаро хўжалик 

машғулотларига кўра фарқланиб, битта катта уруғнинг турли тармоқларини ташкил 

қилган ва Ўзбекистоннинг жанубий минтақаларида тарқалиб кетган. 

Барлос этнонимининг келиб чиқиши, шаҳобчаларга бўлиниши, минтақа бўйлаб 

тарқалиши бўйича маълумотлар кўп ва турличадир. Бир қатор тадқиқотчилар уларни 

Чингизхон даврида кириб келган, сўнгра ислом динини қабул қилиб, туркийлашган 

мўғул қабиласи сифатида таърифлайди[12]. Б.Х. Кармишева эса уларни кенг тарқалган 

ва сони жиҳатидан кўп бўлган туркий қабила сифатида баҳолайди[5, 179-180]. Аммо 

олима ҳам барлос этнонимини келиб чиқиши мўғул уруғларидан эканлигини 

таъкидлаб, буни инкор этувчи асосли тадқиқот ҳам, таҳмин ҳам йўқлигига урғу 

беради[5, 179-180]. Бундай хулосаларни шаклланишига асос сифатида мўғуллар тарихи 

ҳақида маълумот берувчи асосий манбалардан бири Рашиддидиннинг асаридаги 

ёзувлар келтирилади[13]. 

Этнонимнинг этимологияси бўйича асосли маълумотлар Абулғози 

Баҳодирхоннинг “Шажараи турк” асарида келтирилган бўлиб, унга кўра “барлос” сўзи – 

“ҳарбий саркарда, қўмондон”, деган маъноларни англатган[14]. Ушбу этноним 92 ўзбек 

уруғлари таркибидан жой олиб, кўплаб тадқиқотчилар томонидан ўзбек халқининг 

асосини ташкил қилган уруғлар қаторида ўрганилган[2]. ХХ асрда барлос этноними 

Самарқанд вилоятининг Иштихон, Ургут, Булунғур; Бухоро вилоятининг Ромитан 

тумани ҳудуди топонимикасида учраши[15], уларнинг Зарафшон воҳасида ҳам кенг 

тарқалганини ва ўзининг номини қисман бўлса-да, сақлаб қолганидан далолат беради. 

Барлосларнинг нисбатан кўп сақланиб қолган ҳудуд сифатида Сурхондарё ва қисман 

Қашқадарё ҳудудини кўрсатиб ўтилади[16]. Ушбу мисоллардан кўринадики, Б.Х. 

Кармишева томонидан ўрганилган барлос этноними ҳақиқатдан ҳам Ўзбекистоннинг 

жанубий ҳудудларида кенг тарқалган бўлиб, улар вақт ўтиши билан янада кенгроқ 

ҳудудларга миграция қилиб, ўз этнонимларини олиб кетишган. Шу сабабли замонавий 

Ўзбекистоннинг турли ҳудудларида барлос этноними билан боғлиқ турли топонимлар 

учратиш мумкин. 

Б.Х. Кармишева томонидан ўрганилган яна бир катта туркий қабилалардан бири 

қарлуқлар бўлиб, Хисор тоғлари атрофида жойлашган қарлуқлар ўзларини турк-қарлуқ, 

деб аташи ҳақида маълумот беради[5, 79]. Ушбу этнонимнинг географик жойлашувига 

нисбатан турли номлари шакллангани, уларни сони ва ўрни бўйича ўз қарашларини 

келтиради. Унга кўра: Ромитан қарлуқлари ўзини – ромити, Варзоб дарёси бўйи 

қарлуқлари – варзоби, Регарлик қарлуқлар – регори, Шарғундарё бўйи қарлуқлари – 

Тахчиян каллуги, Халқаёр дарёси қарлуқлари – ипак-қарлуқ, Жанубий Тожикистон 

қарлуқлари – каллик-мардум, Яван водийсий қарлуқлари – хисори каллук, Балжувон 

беклиги қарлуқлари – балживан каллуги, Кулобнинг жануби-шарқида Афғонистонлик 

қарлуқлар ўзини – дарначи-каллик, деб аташи ҳақида маълумот беради[5, 79-83]. Турк-

қарлуқлари орасида бундай майда этнонимларнинг шаклланишига географик 

жойлашув катта таъсир кўрсатган. Улар ўз истиқомат қилган дарё, қишлоқ, шаҳарча, 

беклик, тоғ номларини қўшиб, бошқа қарлуқ қабилаларидан алоҳида кўрсатишга 

ҳаракат қилган. 

Б.Х. Кармишева ўз экспедицияси давомида қарлуқларнинг “каллук, каллик, каллуг, 

карлуг, карлук” шаклидаги этнонимларини учратган ва ўз кундаликларида қайд этган[5, 

79-83]. Бундан кўринадики, илмий доирада “қарлуқ” шаклидаги этник ном қабул 

қилинсада, Жанубий Ўзбекистон ва Тожикистон маҳаллий аҳолиси орасида унинг турли 

талаффуз ва шаклдаги турлари учрайди.  

Бу борада қарлуқларнинг тадқиқотига катта урғу берган академик К.Ш.Шониёзов 

ҳам ўз фикрларини билдирган. Унга кўра, қарлуқларни ёзма манбаларда илк марта 

тилга олиниши “гэлолу (гэлу)” шаклида Таншуда, кейинчалик Ўрхун-Энасой 

битикларида учрайди[16]. Бундан ташқари, араби ва форс-тожик тилидаги манбаларда 

қарлуқ этноними бузилган тарзда – харлук, харлуж, халлух ва бошқа шаклларда ҳам 

учраган[16, 5]. Академик К.Ш.Шониёзов томонидан берилган ушбу маълумотлар Б.Х. 

Кармишева томонидан маҳаллий аҳоли ҳам этнонимни турлича бузиб айтганини 

исботлайди. Ўз вақтида К.Ш.Шониёзов қарлуқлар бўйича ХХ асрнинг иккинчи ярмигача 

алоҳида тадқиқот мавжуд эмаслиги, фақатгина 1950 йиллардан бошлаб, бу масалага 

эътибор кучайгани, А.К.Писарчик ва Б.Х.Кармишеванинг мақоласи[17] алоҳида 

аҳамиятга молик эканлигини таъкидлаб ўтган. 

Б.Х. Кармишева қарлуқлар, уларнинг шаклланиши, географик жойлашуви, 

моддий маданияти, урф-одатлари тўғрисида бир қанча бошқа мақолала ва 

тадқиқотларида ҳам атрофлича тўҳталиб ўтган бўлиб, ушбу этноним ҳақидаги 

фикрлари тадрижий равишда ортиб, ривожланиб борганлигини қайд этиш лозим[18]. 

Қарлуқ этноними ҳозирги кунгача Ўзбекистоннинг баъзи ҳудудларида топоним 

сифатида сақланиб қолган бўлиб, ХХ асрда Самарқанднинг Пахтачи; Бухорининг Олот, 

Ғиждувон, Бухоро, Жондор, Когон; Навоийнинг Нурота[19] ва бошқа туманларда 

учрайди.  

Б.Х.Кармишева томонидан маълумот берилган халач этноними 1924 йилги 

аҳолини рўйхатга олиш ҳужжатларида учрамайди. Олима томонидан улар истиқомат 

қилган беш қишлоқ (Шох қишлоқ, Жарқўрғон, Сарой қишлоқ, Бешкал, Лайлакон) номи 

келтирилган бўлиб, уларнинг сақланиб қолганлиги таҳмин сифатида кўрсатилган[5, 

83]. Бу этнонимнинг шаклланиши, маъноси бўйича бошқа маълумотлар келтирилмаган. 

Қозоқ тилшуноси С.Аманжолов халаж (халач)ларни 24 оғуз қабила иттифоқига киргани, 

асли этимологияси алач (алаш) этноними билан боғлиқ бўлиши ҳақида ёзган эди[20]. 

Яна бир гуруҳ олимлар халачларни Турондан Афғанистон ва Эронга кўчиб ўтгани 

тўғрисида таҳмин билдириб, аввал Ғазнавийлар, сўнг Ғурийларга хизмат қилган, деб 

ҳисоблайди. Натижада улар Афғанистон ҳудудларида жойлашиб, бу ҳудуддаги энг катта 

қабилалардан бири бўлган гильзайи (пашту тилида giljiy, бирликда gildjay) 

қабиласининг генетик асосини ташкил қилган[21]. Пуштунлар этногенези масаласи 

билан шуғулланган Н.А.Аристон уларнинг халачлардан келиб чиқишига шубҳа 

билдирган[22]. Ўз вақтида ушбу этноним маъносини Рашиддидин (туркий qal aç – “оч 

қол”)[23], А. Вамбери[24] (туркий qılıç – “қилич”) сўзларинидан шаклланган бўлиши 

мумкинлигини таҳмин қилган. Ҳозирги кунга келиб ушбу этнонимнинг қай даражада 

сақланиб қолганлигини номаълум, аммо ХХ асрда Зарафшон воҳасида Халач – Халачиён 

шаклидаги учта топоним мавжудалиги қайд этилган[25]. 

Б.Х.Кармишева томонидан таҳлилга тортилган яна бир этноним тагчи (тоғчи) 

бўлиб, бу номдаги аҳоли ўзини қатағонлар, деб ҳам атаган[5,83]. 1924 йилги статистика 

маълумотларида улар учрамайди. Улар асосан тоғли ҳудудларда истиқомат қилгани 

сабабли ҳам ўзларини тоғчи (тагчи) – деб номлаб, бошқа қатағонлардан ўзларини 

алоҳидалашга интилганлар. Уларнинг кичик гуруҳлари Сурхандарёнинг Бойсун, 

Сариосиё туманлари, Сангартак, Халқаёр, Қайроқ, Гашноз каби қишлоқларда истиқомат 

қилган. Бу ерда қадимий тоғчи уруғи билан, қатағон қабиласининг таркибига кирган ва 

асосан тоғли ҳудудларда истиқомат қилган тоғли (қатағон) этнонимини фарқлаб олиш 

лозим. Чунки Сурхондарё ва қисман Қашқадарёда қарлуқ, барлос, қовчин, керайит, 

меркит, чиғатой, тоғчи каби Шайбонийлардан олдинги уруғ-қабила тизимига хос жой 

номлари анчагина кўп учрайди[26].  

Б.Х.Кармышева томонидан тадқиқ қилинган кичик ўзбек тилли қабилалардан 

бири – миришкорладир. Улар асосан бир неча кичик қишлоқларда (Меришкорон, 

Мирзаали, Қорамиришкор, Қизилжар) истиқомат қилиб, бошқа маҳаллий аҳоли билан 

аралашиб яшаган[5, 86]. 

ХХ асрда Самарқанд вилоятида (Самарқанд, Қўшробот ва Пайариқ туманларида), 

Бухоро вилоятида (Бухоро, Қоракўл, Ромитан, Пешку, Ғиждувон ва Шофиркон 

туманларида) ва Навоий вилоятининг Кармана туманида Миришкор номли бир неча 

аҳоли масканлари мавжуд бўлган[27]. Воҳада “Миришкор” номли топонимларнинг 

пайдо бўлиши ҳам Қашқадарё воҳаси билан боғлиқ бўлса керак. Чунончи, Қашқадарё 

воҳасининг жануби-ғарбий ҳудудлари – қадимдан Касби мавзеси номланган ҳудуд аҳоли 

орасида “миришкор” деб аталувчи маҳаллий аҳоли яшаб, ўнлаб қишлоқларга эга мазкур 

аҳоли гуруҳи ўзбек тилининг қарлуқ лаҳжасида сўзлашган. Анъанавий ўзбек уруғлари 

рўйхатида қайд этилмаган бўлса-да, миришкорлар ўзбекларнинг бир уруғи сифатида, 

асосан ўтроқ турмуш тарзида ҳаёт кечирган[28]. Маълумки, “миришкор” сўзи ҳозирги 

кунда “деҳқон”, “боғбон” маъноларида қўлланилади. Лекин Б.Х. Кармишева бу 

этнонимнинг маъноси машғулот билан боғлиқлиги ва тожик тилидаги сўздан олинган 

бўлиши мумкинлигига ишора қилади[5, 86]. Ўрта асрларда шикор бу – ов жараёни 

ҳисобланиб, уни ташкил қилишган амири шикор – миришкор жавобгар бўлиб, балки шу 

лавозим кейинчалик аҳоли маскани номига кўчган.  

Б.Х.Кармышева томонидан ўрганилган қадимдан келиб ўрнашган қабилалар 

(ранние племена)[5, 86] сифатида юқорида таҳлилга тортилган этнонимлар 

белгиланган. Улар қаторига мусабозор[5, 78] ва мўғул[5, 85] этнонимларини ҳам қўшиш 

мумкин. Аммо ушбу этнонимларнинг шаклланиши борасида маълумотлар 

келтирилмаган. Олима уларнинг таҳминий миқдори, яшаш географияси ва турли 

ҳудудий номларини келтириш билан чекланган. Бу ҳолатга балки уларнинг кам сонса 

сақланиб қолгани, мавжуд аҳоли ҳам ўз келиб чиқиш тарихини деярли унутиб, бошқа 

катта уруғлар таркибига сингиб кетгани сабаб бўлиши мумкин. Чунки асрлар давомида 

доимий этномаданий алоқалар турли уруғлар ўртасидаги лингвистик, маданий ва 

ижтимоий чегаралар бузилиб, ассимиляциянинг кучайишига олиб келган. Натижада 

жанубий Тожикистон ва Ўзбекистон ҳудудида истиқомат қилувчи кўплаб этнонимлар 

ҳақиқий этимологик маъносидан йироқлашиб, фақатгина ворисий ном сифатида 

сақланиб қолган. 

